
புறநானூற்றுச் சிறு கதைகள்







வாயில் வழியே போருக்குச் சென்று கொண்டிருந்த வேறு சில வீரர்களுடன் அவனையும் சேர்த்து அனுப்பினாள். சிறுவன் தாயைத் திரும்பித் திரும்பித் தன் மிரளும் விழிகளால் பார்த்துக் கொண்டே சென்றான். கணவன் இறந்த செய்தியைச் சிறுவன் அறிந்துகொள்ளாமல் அவனையும் தன் குடும்பத்தின் இறுதி வீரக் காணிக்கையாக அனுப்பிவிட்ட பெருமிதம் அவள் மனத்தில் எழுந்தது.

அந்தப் பெருமிதத்தோடு அவள் வீட்டு வாயிலிலேயே இன்னும் உட்கார்ந்து கொண்டிருக்கிறாள்!"ஒக்கூர் மாசாத்தியார் கூறிமுடித்தார். அதுவரை கேட்டுக் கொண்டிருந்த புலவரிட மிருந்து ஒரு நீண்ட பெருமூச்சு வெளிவந்தது.

ஒரு வீரக் குடும்பத்தின் புகழ் அந்தப் பெருமூச்சு வழியே காற்றுடன் பரவிக் கலந்தது!



கெடுக சிந்த கடிதிவன் துணிவே 

மூதில் மகளிர் ஆதல் தகுமே 

மேனாள் உற்ற செருவிற்கு இவள்தன்னை 

யானை எறிந்து களத்தொழிந் தனனே 

நெருநல் உற்ற செருவிற்கு இவள் கொழுநன் 

பெருநிரை விலங்கி யாண்டுப்பட்டனனே 

இன்றும் செருப்பறை கேட்டு விருப்புற்று மயங்கி 

வேல்கைக் கொடுத்து வெளிதுவிரித் துடீஇப் 

பாறுமயிர்க் குடுமி எண்ணெய் நீவி 

ஒருமகன் அல்லது இல்லோள் 

செருமுகம் நோக்கிச் செல்கென விடுமே. (புறநானூறு -279)




மூதில் மகளிர் = பழங்குடி மகளிர், மேனாள் = மூன்றாம் நாள், செரு=போர், உற்ற=நடந்த தன்னை = தமையன், எறிந்து= கொன்று, நெருதல்=நேற்று, கொழுநன் = கணவன், பெருநிறை = பெரிய படை வரிசை வெளிது = வெள்ளையுடை உடீஇ = உடுத்து, பாறு = பறட்டை, நீவி = தடவி, செருமுகம்= போர்க்களம்.

